
Nafarroako Gobernuak milioi bat eurotik gora banatuko du toki entitateen kirol ekintzak sustatzeko diru-laguntzetan
Ostirala, 2008ko apirilaren 4a.  Nafarroako Gobernuak, Familia, Gazteria, Kirol eta Gizarte Gaietako Departamentuaren bidez, 1.020.000 € bideratuko ditu toki entitateentzako diru-laguntzetarako, haien kirol ekintzak sustatzeko 2008. urtean.  María Isabel García Malo kontseilariak eman eta hemendik gutxira Nafarroako Aldizkari Ofizialean argitaratuko den foru agindu batean jaso da diru-laguntza horien deialdia.  
Bi diru-laguntza mota emanen dira, lehena, aldez aurretik kirol antolaketarik ez duten entitateentzako kirol sistema berriak, eta Kirol Zuzendariordetzaren iritziz kirol sistema egonkor bihurtzerik ez duten beste kirol programa batzuk ezartzeko. Kasu horretan, diru-laguntza berariazkoa eta egokia ezartzen da, toki entitateari laguntzeko kirol sistema berariazko bat bilatzen, eta herritarrei kirol zerbitzua bermatzeko. Bigarren diru-laguntza motaren xedeak, berriz, toki entitateetan dauden kirol sistemen hobekuntza funtzionala, garapena, indartzea eta berrikuntza dira, betiere Nafarroako Kirolaren Institutuak halakotzat onartuta baditu. 

Diru-laguntza jaso dezaketen kirol ekintzak 
Diru-laguntzak xede hauetarako erabili ahal izanen dira: 

-Kirol teknikariak kontratatzeko laguntza: urtean zehar kirol teknikari bat kontratatzen duten udal eta mankomunitateek eskatu ahal izanen dute, edo azken bi urteetan kontratatu dutenek, betiere ezaugarri zehatz batzuekin. 

-Hirugarren adinekoendako jarduera fisikoa: hirugarren adinekoen kirola sustatzeko, aurkeztutako eskaera guztien artean, kontuan hartuko dira toki entitateek soilik 65 urtez gorakoendako diren jarduera fisikoak antolatzeko egindako proposamenak, eskatutako baldintzak betetzen badituzte. 

-Emakumeen jarduera fisikoa: emakumeen kirola bultzatzeko, aurkeztutako eskaera guztien artean, toki entitateek sustatutako proposamenak kontuan hartuko dira, kirol programa berariazkoak eta proposatutako helburuekin bat datozenak garatu eta populazioaren sektore hori aintzat hartzen dutenak. 

-Integraziorako programak: hainbat arrazoirengatik -hala nola ezgaitasuna, mugitzekoa edo zentzumenetakoa, jarduerarako muga pertsonalak edo aukera sozial gutxi-, toki entitatearen ohiko kirol jardueran sartuta ez dauden pertsonen eta gizataldeen bizikidetzari lagundu eta errazteko helburu zehatza duten ekintzei emanen zaie diru-laguntza. 

-Kirol jardueraren segurtasunerako laguntzak: kirol jardueran arriskuaren prebentzio eta kontrola areagotuko duten ekintzei emanen zaie diru-laguntza, batez ere langileak prestatzekoak, larrialdietan esku har dezaten. Horrela, diru-laguntza berariazkoa eta egokia ezartzen da toki entitateari errazteko bertako bizilagunak segurtasunez ari daitezen kirol jardueran, eta larrialdietan berehalako esku-hartzea ziurtatzeko. Zehazki, bihotzekoa gertatzen denean desfibrilazioak duen garrantzia dela eta, osasun agintariak eta zientzia elkarteak larrialdietan esku hartzen duten aurreneko pertsonek desfibriladoreak erabiltzearen aldeko dira. Desfibriladore semiautomatikoak geroz eta hobeak izateak erraztu egin du horien erabilera bihotz erritmoaren arazoen azterketan eta horien tratamendu elektrikoan, erabilerak eskatzen zuen entrenamendu korapilatsuak saihestuz. Kirol jardueran bihotzekoa izateko balizko arriskua dagoenez, diru-laguntza honen helburua da parte hartzea langileen trebakuntzan, desfibriladore semiautomatikoak erabiltzen ikas dezaten, bereziki kirol jarduerarekin harremanak dituzten langileen kasuan, bai eta desfibriladoreak erostea ere, bete beharreko baldintzen arabera. 
-Jarduera arrunten programa: atal honetan laguntza emanen zaie kirol teknikaria duten kirol mankomunitateei, kirol mankomunitatearen programazioan populazio osoari zuzenduta, modu egonkor eta jarraituan betetzen diren kirol jardueretarako. 
-Sustapenerako programa berariazkoetarako laguntza: udalerria Nafarroan oso zabalduta ez dagoen kirol mota batekin identifikatzeko helburua duten ekintzei emanen zaie diru-laguntza. Entitate eskatzaileak, herriko kirol taldeak, Nafarroako federazioak edo Nafarroako Kirolaren Institutuak egindako proposamenari begira partaidetza eta interesa egon beharko dira. 

-Kirol federazioekiko hitzarmenen bidezko laguntza: toki entitatearen esparruan kirol mota berriak ezartzea diruz lagunduko da, betiere kirol hori dagokion kirol federazioarekin elkarlanean gauzatzen bada, hiru urtez eta kirol mota horren talde bat eratzeko asmoarekin. 

-Azterlan teknikoak egiteko diru-laguntza: kirol alderdiei buruzko azterlan teknikoak egiteko diru-laguntzak emanen dira, baldin eta tokiko kirolaren esparru zehatzen ingurukoak badira, tokiko kirol sistemaren kudeaketa hobea egiteko baliagarriak izan daitezen. Era berean, kirol kudeaketari buruzko azterlanak sartu ahalko dira, bideragarriagoa egiteko. 

-Kalitate sistemak ezartzeko laguntza: toki entitatearen kirol esparruan zerbitzu-zorroak edo kalitatea kudeatzeko beste edozein sistema ezartzeko diru-laguntza eskatu ahalko da. 

-Kirol ikuskizunak: aurkeztutako eskaeren artean, laguntza nori esleitu erabakitzeko kontuan hartuko dira kirol maila, ekitaldiaren eragin ekonomikoa eta Nafarroako Kirolaren Institutuarentzat izan dezakeen interesa. Atal honetan, Nafarroako toki entitate guztiek eska dezakete diru-laguntza, baina arreta berezia emanen zaie Foru Komunitatearentzat duten garrantziagatik interes handiagoa duten eskaerei. 
-Kirolaren balioak sustatzearen aldeko jarduketak: toki entitateek kirolaren balioen sustapenaren aldeko jarduketetan parte har dezaten bultzatzeko, erantzuna emanen zaie batez ere toki esparruei zuzendu eta bertan sustatzen diren jarduketei. Laguntza hauek onura publikokoak dira Nafarroako biztanleen artean kirol jarduera sustatu eta zabaltzeko lagungarriak diren neurrian. 

Eskaerak aurkezteko epea hiru hilabetekoa izanen da, deialdi hau NAOn argitaratu eta biharamunetik hasita; argitaratzean adieraziko dira, halaber, zein diren toki entitate eskatzaileek bete beharreko baldintzak. 
Aurtengo deialdiaren berritasunak 

Toki entitateentzako diru-laguntzen deialdiari aurten esleitu zaion diru kopurua iaz baino nabarmen handiagoa da, 1.020.000 eurokoa baita, eta iaz, berriz, 320.000 eurokoa. Horrez gain, aurten diru-laguntzaren gehieneko zenbatekoa ere handitu egin da, %80raino, eta aurreko urtean %70ekoa zen.

Orobat, deialdi honek diru-laguntzaren portzentajeak handitu ditu emakumeei, hirugarren adinekoei eta etorkinei zuzendutako jarduerei dagokienez, 1.000 eurotik 2.000 eurora igo baita talde bakoitzeko hirugarren adinekoen kasuan, eta nabarmen handitu da gainerakoetan, taula orokorraren arabera.

Bestalde, atal berezi bat erantsi da kirol instalazioetako segurtasuna diruz laguntzeko, desfibriladore semiautomatikoak jarriz eta horiek erabiltzeko langileei prestakuntza emanez. 
Toki entitateek kirol teknikariak kontratatzeko diru-laguntzak emanen dira oraingoan ere. Diru-laguntzen portzentajeak igo egin dira, eta kontratuak finkoak ez direnean ere diru-laguntza jasotzeko aukera ematen da, diru-laguntza lanpostuari ematen baitzaio, ez pertsonari. 2007an, portzentajeak 60-45 eta % 30koak ziren, gehienez ere 15.000, 12.000 eta 6.000 €, eta 2008an, aldiz, 70-55 eta %40, 18.000, 15.000 eta 9.000 euroko mugarekin.

Azkenik, esan beharra dago kirol mankomunitateen jarduera arruntentzako diru-laguntzak mantentzen direla, zabalkunde txikiko kirol moten sustapen berariazkoa (gehienekoa 12.000tik 15.000 eurora igo da), kirol federazioekiko hitzarmenak (diru-laguntzaren portzentajea %25etik 50era igo da ezarpen txikiko ekintzetan eta %26-50etik %51-80ra ezarpen ageriko ekintzetan), azterlan teknikoak egitea (%25etik 40ra, %26tik 41era eta %51tikl 61era), kalitate sistemen ezarpena (%25etik 50era), kirol ikuskizunak (defizitaren %25etik 45era, eta diru-laguntzaren gehienekoa 1.000 eurotik 2.000 eurora. Pilota partidena 600 eurotik 800 eurora igo da eta 300 eurotik 500 eurora (Frontisek antolatutakoak, Nafarroako enpresa baita) eta kirol balioak zabaltzen dituzten programak. 

